
1. INTRODUCCIÓN

O presente traballo pretende ilu-
minar cun particular enfoque analíti-
co-textual o universo lírico do escritor
de Guitiriz Xosé María Díaz Castro
(1914-1990)1. Perséguese unha aproxi-
mación crítica integral ó único poema-
rio publicado por este autor, Nimbos
(1961), unha análise que trate de con-
templar desde unha perspectiva meto-
doloxicamente moderna e plural, tódo-
los niveis de estudio da obra literaria2.

O modelo elixido incorpora, xun-
to a enfoques analíticos de tipo ecdóti-
co e de erudición documental, outros
de tipo intratextual (estilístico, estruc-
tural, semiótico, narratolóxico, recep-

cional e pragmático) e extratextual
(intertextual ou comparado, histórico-
literario, histórico-social, antropolóxi-
co-etnográfico, ideolóxico-filosófico e
biográfico-psicolóxico). Xa que logo,
poucos paradigmas analíticos ofrecen
tal cantidade de exploracións posibles
do texto literario. Tentaremos basear
en tal modelo o noso estudio.

2. O PROBLEMA ECDÓTICO EN NIMBOS

O poemario Nimbos de Xosé
María Díaz Castro tivo tres edicións e
unha reedición. A primeira edición
data de 1961 e, segundo se indica no
colofón do propio libro “rematouse de
imprimir na imprenta Peón, de Pon-
tevedra, o día 5 do mes de Santiago do

1. Para a reconstrucción da biografía diazcastriana os traballos máis recomendables son os de Dobarro (1974), Carballo Calero
(1982b), Méndez Ferrín (1984), Xulio Xiz (1987) e Villapol Iglesias (1985). Unha vez rematada a redacción deste traballo publi-
couse o libro de Alfonso Blanco Torrado: A ascensión dun poeta. Xosé María Díaz Castro, Lugo, El Progreso Artes Gráficas/
Fundación Caixa Galicia, 1995. Nesta monografía de Blanco Torrado achará o lector unha cumprida bio-bibliografía de Díaz Castro
e, asemade, un interesante estudio tanto do poemario Nimbos coma doutra producción aínda inédita do guitiricense.
2. Neste sentido, imos seguir aquí as pautas marcadas por un dos máis recoñecidos críticos galegos do momento: o profesor
lucense Claudio Rodríguez Fer, quen en sucesivos traballos, e desde o ano 1989, vén fornecendo de operativo instrumental críti-
co-literario ós nosos estudiosos. As obras nas que se resume a teoría metodolóxica proposta por este autor e aquí seguida son,
principalmente: Claudio Rodríguez Fer: Poesía galega. Crítica e metodoloxía, Vigo, Edicións Xerais de Galicia, 1989, e Arte litera-
ria, Vigo, Edicións Xerais de Galicia, 1991. Pola súa banda, as primeiras aplicacións prácticas da teoría recollidas en volume apa-
recerían en Claudio Rodríguez Fer (coord.): Comentarios de textos contemporáneos, Vigo, Edicións Xerais de Galicia, 1992, e
Claudio Rodríguez Fer (coord.): Comentarios de textos populares e de masas, Vigo, Edicións Xerais de Galicia, 1994.



102

ano 1961”. Os exemplares desta pri-
meira edición imprimíronse cunhas ta-
pas a dúas cores, branca e negra. Al-
gúns anos máis tarde circulaba outro
texto de Nimbos, desta volta coas tapas
estampadas en laranxa e branco, e plas-
tificadas. Segundo Xesús González
Gómez (1987, 62), neste último caso
cabe a dúbida razoable de se é unha
nova edición do poemario ou simple-
mente se trata dunha reimpresión.

A hipótese que no traballo de
González Gómez se formula de que
fose unha reimpresión que, por mor da
censura, non pasase polos trámites de
legalización necesarios parécenos acer-
tada, pois no libro non consta que esta
sexa unha edición distinta á anterior,
xa que se mantén o depósito legal.

A segunda edición de Nimbos
sería, daquela, a da Editora Nacional,
aparecida en versión bilingüe en 1982,
e prologada por Ricardo Carballo
Calero. E a terceira, a publicada pola
editorial viguesa Galaxia no ano 1989.
O texto da obra en cada unha destas
edicións presenta moitas variantes,
que aquí trataremos de sintetizar bre-
vemente para xustificarmos así mes-
mo a nosa elección da edición de 1982
como texto base sobre o que efectua-la
nosa análise.

A edición de 1961 e a de 1982
diferéncianse menos entre si, cás dúas
da de 1989, que é a máis innovadora.
Sistematizando os cambios nun esque-

ma, diriamos que as variacións opera-
das dunha versión a outra son as
seguintes:

1) Na edición de 1982, con res-
pecto á de 1961: 

a) Reponse sistematicamente o
acento gráfico das maiúsculas, que nos
títulos dos poemas da de 1961 foran
eliminados, por veces de modo ilóxico.

b) Suprímese ó inicio de cada
poema a marca de comezo do mesmo,
que se efectuaba na de 1961 a través da
impresión en maiúsculas da primeira
palabra da poesía.

c) Dispóñense os versos con san-
gría de parágrafo francés, ou sexa, san-
grados todos menos o primeiro.

d) Cando o verso non cabe na
liña, disponse de xeito diferente a
como aparecía disposto na de 1961 e a
como aparecerá na de 1989. Nesta dis-
tribúese igual ca na primeira edición.

e) Elimínase o texto icónico que
precedía as seccións “Pórtico”, “Es-
pranza” e “Sono”.

2) Na edición de 1989, con res-
pecto ás dúas anteriores:

a) Compártese coa edición de
1982 a característica e).

b) Empréganse o signo de admira-
ción de abrir e o de pechar. Nas edi-
cións anteriores só se utilizaba o de
pechar.

c) Adáptase o sistema da acentua-
ción á normativa vixente.

Armando Requeixo

d) Elimínanse as contraccións
existentes na fala entre palabras como
adverbios e preposicións cos artigos.

f) Suprímense algúns castelanis-
mos, vulgarismos e dialectalismos.

e) Restitúense os termos correc-
tos nos casos dalgunhas vacilacións
vocálicas.

A primeira vista, esta última edi-
ción podía parece-la máis fiable para o
investigador, pero analizando o texto
da obra descóbrese que está cheo de
incoherencias. Véxanse algunhas3:

a) Trócase o verbo “conocer” -e as
súas flexións- polo de “coñecer” (por e-
xemplo en 8, 15 ou 37, 22); pero, pola
contra, mantense o verbo “engañar”,
que non se substitúe por “enganar”
(14, 30).

b) Desfanse, sistematicamente,
tódalas formas de fonética sintáctica
non normativas (“alombaixo2 pasa a
“aló embaixo” en 8, 21, por exemplo),
pero permanece “cadora” (21, 22).

c) Desfanse os casos de vacilación
vocálica e así “hestória” convértese en
“historia” (6, 19 et passim), sen embar-
go permanecen inalterables formas
como “beilando” (12, 21) ou “condana-
dos2 (8, 22).

d) Respéctase a solución dos plu-
rais do bloque central, pero múdase
“algús” por “algúns” (72, 22) e “Us”
por “Uns” (3, 28).

e) Algunhas palabras aparecen
con dúas formas gráficas ou fónicas; en
cambio, outras semellantes manteñen
unha soa forma. Por exemplo: “sin” >
“sen” (8, 4...), pero “siquera” (4, 22); “á
veiriña” > “á beiriña” (10, 21) pero “es-
barou” (5, 22) e “Hinnos” > “Himnos”
(29, 22), pero “colunas” (43, 22).

Pero xa non son incoherencias,
senón manipulacións textuais, as se-
guintes:

a) O troco da forma “chucha”
pola de “beixo” (15, 10) coa agravante
de que no “Vocabulario” final aparece
a entrada “chucha”", que despois non
se atopa -debido á substitución efec-
tuada- no poemario.

b) O feito de que entre os versos
25-26 do poema “Veleiquí os homes”
apareza unha división interestrófica
que non figuraba en ningunha das
anteriores edicións.

c) A supresión -curiosa- da excla-
mación que ía do verso segundo ó
cuarto no poema “Terra do tempo”.

d) A intercalación do adverbio
“moi” no sintagma “a (moi) meiga”
(verso 14 do poema “vísperas”), que
altera completamente o seu sentido.

e) A eliminación -completamente
arbitraria- das marcas que dividían en
tres seccións o poema "O berro das
pedras", entre os versos 11-12, 53-54 e
76-77, nas edicións tanto de 1961

3. A partir de agora indicaremos entre paréntese o número de poema e o verso. E igual faremos cando nos refiramos á edición de
1982.

coma de 1982, polo que o poema apa-
rece como un texto corrido.

f) O cambio de título que sofre o
poema “Noite do mundo”, que nesta
edición pasa a se chamar, sen motivo
aparente ningún, “Noite no mundo”,
co que varía o seu significado.

Todas estas razóns -suficiente-
mente poderosas por si mesmas-, uni-
das ó feito de que a versión da editorial
Galaxia, que tiña o depósito legal de
1989, non comezou a circular ata ben
máis tarde, coa consecuencia de que o
propio Díaz Castro non chegou a ver tal
texto, lévannos a inclinarnos pola edi-
ción bilingüe de Editora Nacional, do
ano 1982, como o texto máis fiable para
a nosa análise, porque foi a derradeira
en vida do autor e porque dos cambios
nela operados con respecto á de 1961
nada en contra dixo Díaz Castro.

3. ANÁLISE INTRATEXTUAL DE NIMBOS

3. 1. Luces e contraluces: A temática de Nimbos

Poética. Poéticas

No poemario Nimbos encérrase
toda unha teoría poética perfectamen-
te artellada e asumida no proceso crea-
dor de Xosé María Díaz Castro. Neste
subapartado tentaremos delinea-los
trazos básicos de tal autopoética e
explora-los bloques temáticos que dela
se extraen e que nos levarán da man á

ristra de temas que a seguir se irán
deluvando no noso estudio.

A CONCEPCIÓN MARCO

Nos poemas de “Pórtico”, sobre
todo, pero tamén en “Terra do Tempo”
e en “Coma unha espada”, descobre
Díaz Castro o papel fundamental que
para el cumpre a poesía na existencia
humana. Tanto é así que para o autor
de Nimbos, como moi ben apuntou
Fernández del Riego (1987, 45), a pala-
bra é vida e o poema édador de existen-
cia porque é a vida mesma do seu can-
tor (cfr. “Coma ventos fuxidos”) e, xa
que logo, aquilo que dá existencia, que
crea o contorno existente do poeta.

Nun excelente traballo, Franco
Grande salientaba na poesía de Díaz
Castro a presencia da palabra, do
poema como arxila desde a que o can-
tor-demiurgo crea o mundo. Nas súas
palabras:

A palabra poética, palabra crea-
dora, é a que fará ese milagre de lle
dar “o drama cheo que lles nega a
vida”. Dito doutra maneira, as
cousas -o mundo- só teñen exis-
tencia plena pola palabra; pero,
ademáis, só a palabra poética -as
fachas de palabras- as anima e as
transforma dándolles o drama
cheo -a súa plenitude, pasando da
realidade inmediata a unha reali-
dade máis profunda e transcenden-
te, absoluta e eterna- que a vida,
realidade inmediata, non lles con-
fire (Franco Grande, 1987, 49).

Armando Requeixo



105Unha aproximación a Nimbos de Xosé Mª Díaz Castro

Efectivamente, así é. Díaz Castro
sitúa a súa obra nas coordenadas filo-
soficamente máis modernas. A filoso-
fía da linguaxe, pero sobre todo a som-
bra de Martin Heiddeger e a súa teoría
da palabra como casa do ser, parecen
vertebra-la concepción poética do de
Guitiriz. A palabra posúe así un poder
evocador e convocador, un poder con-
feridor de ser, revelador de existencia,
sen o cal as cousas son só “teebras” ou
entes carentes do “drama cheo” que a
realidade vital non alcanza a darlles.

Polo tanto, o oficio de escritor é
nomea-la cousa e, nomeándoa, creala,
darlle sentido e nova e verdadeira vida.
E aquí caemos no problema platónico
do poeta como intermediario entre as
cousas e a divindade. O poeta é un
demiurgo, que “ferido” pode concien-
cia-los homes e dar ser verdadeiro ás
cousas que os rodean. É un privilexia-
do, está “tocado” pola divindade que
lle outorgou o poder sublime de “altei-
rar a hestória dos vivos e dos mortos”"
(16, 4); porque, en fin, a beleza, a vida,
o que nela hai de Deus -como veremos
máis adiante- tira polo poeta que
canta, porque ese é o oficio necesario
do iluminado.

A VÍVIDA REALIDADE DUN POETA

Así as cousas, o poema é en Díaz
Castro máis ca nunca algo vivido; é
“unha vivencia vivida”, como el mes-
mo confesou (Díaz Jácome, 1987, 33);
máis aínda, é a vida mesma. Por iso a

poesía do de Guitiriz encaixa tan ben
no ideal lírico propugnado por Ramón
Piñeiro (1987, 82-84). É a de Díaz
Castro unha creación radicada, absolu-
tamente, na vivencia interior, no
mundo real interiorizado desde o que o
poeta transcende o mundo (v. Carballo
Calero, 1974, 277). O poeta parte da
súa íntima soidade radical como ser
humano -que diría Piñeiro- para, desde
alí, dar vida e existencia ó seu contor-
no, que como demiurgo-cantor el
mesmo crea. Por iso a subxectividade,
o ser interior de Díaz Castro que abro-
cha nos recordos, nas vivencias da
infancia, do seu pobo, da súa paisaxe
galega Nai, son a substancia-xerme, o
líquido amniótico fluente a partir do
cal a súa poesía irá ó mundo. Desde o
home, desde Díaz Castro, á vida. Des-
de Galicia, sempre Galicia, ó cosmos
infindo.

UNIVERSO INTERIOR EN OSMOSE

Xa que logo, e isto é decisivo, o
Díaz Castro poeta non canta as cousas
nin canta o home como entidades illa-
das, como entes disociados. Díaz Cas-
tro di do home no mundo e do mundo
do home. Canta as cousas que polo
home existen -na liña máis orteguiana-
pero tamén canta o home tendente á
realidade do mundo -con claros ecos
husserlianos. Neste proceso infinito de
adaptación do home ás cousas, ó
mundo, o poeta no seu canto ten unha
actitude ben definida. Isto saliéntao
Carballo Calero:

(...) afunde as súas raigañas na
vida. É, evidentemente, a vida do
home como individuo dramática-
mente abocado ao enfrentamento
co misterio do ser. As entidades
coas que dialoga chámanse Deus,
tempo, morte (Carballo Calero,
1982a, 330).

Luz/Sombra ou Deus e o Home.

Non nos imos deter moito no tra-
tamento da presencia e significación
da simbólica antinomia luz/sombra na
obra de Xosé María Díaz Castro. Entre
outras cousas porque Méndez Ferrín
(1984, 201-203) xa analizou con acerto
este tema. Do seu estudio poderiamos
tirar varios principios operativos no
universo temático-simbólico da luz-
/sombra en Díaz Castro:

1) Hai unha dualidade eixo entre
Espírito-Deus, por unha banda, e a
materia-mundo, pola outra. A primeira
simbolízaa a luz e toda a isotopía lu-
mínica, a segunda é o mundo da anti-
luz, unha realidade en negativo.

2) O pasado -de rememoración
positiva para o autor- é un momento
glorioso da (súa) existencia e polo
tanto sublímase en luz.

3) Hai un segundo tipo de inter-
pretación do símbolo luz en Nimbos: a
lectura sintética do mesmo identifica-

do coa memoria. A luz-memoria ilu-
mina as cousas que rodean o poeta, o
home, conferíndolles nova vida.

As fontes deste simbolismo om-
nipresente no Díaz Castro de Nimbos
hai que buscalas, en primeiro lugar, na
propia Biblia. A antítese luz/sombra,
vida/morte, Deus/Mal forman parte da
armazón que sustenta tódolos Evan-
xeos4. Pero é que, ademais, no de Parga
esta dualidade vén reformulada por
unha visión platónica do símbolo,
lémbrese que o poeta foi formado nun
seminario e nel cursara tres anos de
Filosofía e dous anos de Sagrada
Teoloxía5.

Díaz Castro ten, xa se apuntou, un
concepto platónico do papel do poeta. O
poeta é un iluminado, un demiurgo
mediador entre os homes e a divindade
do mundo superior ou cosmos noetós.
O mito da caverna plana sobre as páxi-
nas de Nimbos; por veces, ostensible-
mente (cfr. o título do poema dezanove:
“Cova iluminada”). Pero aquí, Díaz
Castro reinterpreta en positivo o
mundo das sombras, que son ó mesmo
tempo esterilizantes (porque forman
parte do cosmos aiscetós, do non-ser,
do non iluminado, do non-Deus) e
fecundantes (son pertinentes, necesa-
rias para comprende-la luz, o cosmos

Armando Requeixo

4. Para unha interpretación cristolóxica de Nimbos pódese ve-lo traballo de Miguélez (1987).
5. O rapazolo que era Díaz Castro ía para labrego, pero pola súa febleza física os pais decidiron matriculalo, no ano 1931, no semi-
nario conciliar de Santa Catalina de Mondoñedo. Alí vai estudia-los tres anos de Latín e Humanidades en só dous cursos (1929-
1930 e 1930-1931) e aproba-la correspondente reválida dos mesmos, e será, ademais, distinguido como alumno máis destaca-
do. Despois cursaría os tres anos de Filosofía (1931-1932, 1932-1933 e 1933-1934), sempre coa calificación de meritissimus; e
deixaría, no segundo ano, os estudios de Sagrada Teoloxía (1934-1935 e 1935-1936), para marchar, despois de facerse bacharel
no Instituto de Santiago, a Salamanca, onde se licenciaría en Filosofía e Letras.

superior, a Deus, como pode verse no
poema “A morte é necesaria”).

Este Deus platónico de Díaz
Castro é un Deus-Ben un Deus-Ser e,
polo tanto, un Deus-Luz, Sol do cal
emana, por irradiación lumínico-divi-
na, a realidade enteira e ó que volve o
home máis alá do mundo empírico do
non ser e da sombra. Precisamente por
este motivo, o único xeito de volver á
luz infinda, isto é a Deus, é morrer,
derrubarse en luz (6, 12), na Luz-Deus
que todo o enche.

Neste sentido último, o de Gui-
tiriz está moi cerca dos grandes místi-
cos da tradición hispana; de Fray Luis
de León; pero, sobre todo, de San Juan
de la Cruz, do que non deixan de per-
cibirse claras pegadas en Nimbos.

Hai en Díaz Castro certa sorte de
sombra do pecado de nacer no sentido
calderoniano. O home é unha emana-
ción-dexeneración de Deus e, polo
tanto, está marcado coa sombra meta-
física, coa presencia do non ser, que
tamén nos configura; porque, para o
autor de Nimbos, o non ser, a sombra,
o silencio son, e son neste mundo, pois
teñen que ser para podermos, polo
principio de contraste, recoñece-lo
absoluto de Deus.

Finalmente, cabe indicar que a
dicotomía luz/sombra pode tamén
agochar en Díaz Castro a oposición
abstracta carga de ser/ausencia de ser.
Por veces, esta oposición maniféstase
na súa vertente do vivido/ansiado,
soñado ou pretendido, tal e como oco-
rre no poema “Nimbos”, no que o
poema-nimbo6, a palabra-vida dá a luz,
ilumina, irradia o ser, a aura necesaria
ás cousas deste mundo, “que xa foran
e se foron / pro siguen sendo e non se
van xa máis” (2, 4-5), como sucede en
"Noite no mundo", onde se establece
unha moi lograda gradatio entre as
dúas series léxicas que representan a
carga de ser no “alento”, “rostro” e
“ollos” de Deus, fronte á ausencia de
ser observable no “eco”, “oco”, “ras-
tro”, “vida case consumida”, “ourela
da nada” e “case non ser”.

Tempo e Historia

Baixo este epígrafe imos abordar
dous temas estreitamente vencellados:
a concepción que do tempo, como ente
abstracto e como realidade física, ten
Díaz Castro, e a presencia da Historia,
galega e universal, no seu poemario
Nimbos.

ALFA E OMEGA: O DEUS ABRANGUEDOR

A visión que do tempo e a exis-
tencia ten o da Terra Chá é claramente

6. E aquí hai que entender “nimbo” no senso que o propio autor lle deu ó mesmo e se encargou de aclarar:
Moitos, incluso críticos, creron que nimbos significaban esas nubes cargadas de auga, que anuncia choiva. Nimbos é o nimbo
dos santos, a aureola que rodea a cabeza dos santos, unha aureola de gloria. É coma unha aureola que lles poñemos ás cousas
para facelas resaltar máis (Xiz, 1987, 163).

cristiá. Deus é, como sinala inequivo-
camente o título dun dos poemas, o
“Alfa e Omega”, isto é, o principio e a
fin de tódolos tempos e cousas. Isto
entendendo o tempo como concepto
abstracto e con clara marca filosófica-
relixiosa. Con todo, a percepción tem-
poral que máis abunda en Nimbos non
é esta da que falamos, senón a do
tempo humanizado; ou sexa, o tempo
ou devir do ser humano, os ciclos da
Natureza, do día a día e do Home. Tres
poemas paradigmáticos ocúpanse des-
tes ciclos anteditos:

a) O poema “Quezáis”, no que
hai unha diáfana idea do tempo circu-
lar, onde o poeta describe e vive a
“mañán vidrada” (15, 1), a “tarde tan
cenza” (15, 5) e a “noite baixiña con
mil ventás acesas” (15, 9).

b) O poema “Remuíño”, que nun
nivel estacional vai sinalando o suce-
derse das distintas épocas climáticas e
cronolóxicas do ano. Nesta composi-
ción, a primavera fíncase nas pereiras
(18, 1-2) e vai pasando, primeiro,
marzo (18,3); despois, abril (18,10), etc.

c) O poema “Cortina”, no que a
presencia cíclica do elemento cronoló-
xico é perceptible no nivel da existen-
cia humana. Así, pode observarse nesta
composición o transcorrer da xuven-
tude (26, 3-4) do personaxe protagonis-
ta, da súa madurez (26, 1-2), vellez (26,
7-8) e, finalmente, morte (26, 13).

Xa que logo, para Díaz Castro,
día, estacións e Home están regulados,
no seu devir temporal, por un princi-
pio cíclico. Polo tanto, a idea filosófica
do eterno retorno -que vén xa de Ana-
xágoras- e da historia como fenómeno
cíclico converxen no autor de Nimbos.
Esta aparencia especular de inmobilis-
mo, de tempo que non pasa, este paso
adiante e atrás continuado e perpetua-
do, humano en xeral e galego en parti-
cular, é o que debuxa á perfección o
tantas veces citado “Penélope”, maxis-
tral recreación dos conceptos que aquí
vimos manexando.

Destaca, nesta trabazón temporal
humanizada de Díaz Castro, a impor-
tancia que á memoria e á lembranza se
lles confire no poemario. A infancia7,
como xa Méndez Ferrín sinalara (1984,
205-206), é un “paraíso perdido” para o
poeta, un enclave do subsconsciente ó
que volve unha e outra vez na procura
das raiceiras nas que finca-lo seu pre-
sente e recupera-las mans, asenta-los
pés de arxila do home-neno para cami-
ñar cara ó futuro.

NERÓN EN SANTIAGO: UN PRESENTE VIRADO CARA Ó PASADO

Non son moitas, nun poemario
de tan só trinta e dúas composicións,
as alusións históricas. Sen embargo,
estas non están ausentes de todo. En-
tre as que se rexistran, podemos aludir
ás seguintes:

Armando Requeixo

7. Sobre este particular e a especial preferencia polo universo infantil de Díaz Castro, pode consultarse tamén o traballo de Cobas
Brenlla (1987).

1) Referencias histórico-bíblicas,
que son as máis numerosas e que abro-
chan aquí e acolá por todo o libro:

a) O título do poema quinto, “Al-
fa e Omega”, símbolo cristián baseado
nas palabras de Isaías “eu son o pri-
meiro e o derradeiro, non hai Deus fóra
de min” (Isaías, 44, 8). Tamén na Apo-
calipse de San Xoan (1, 8) se designa ó
propio Creador como Alfa e Omega,
sendo “Señor e Deus, o que é e era e o
que vén”. Todo este complexo simbó-
lico é precisamente o que poetiza a
composición.

b) A frase “Vigilate et orate!”,
que Deus pronunciou na Noite do
Olivar, como se explicita no poema
“Coma un anxo airado” (7, 11-12).

c) O título, de fortes resoancias
bíblicas, “Veleiquí os homes”, relacio-
nado coas palabras de Pilatos no evan-
xeo de San Xoán (19, 5), cando Xesús é
entregado ó pobo para que o xulgue e
decida sobre o seu futuro. O poema,
coma a pasaxe do evanxeo, tamén en-
cerra unha grande carga agónica.

d) A alusión velada na que o poe-
ta se autoproclama como “non excruí-
do da convida” (16, 1); ou sexa, onde el
participa do culto no que o home se
une ritualmente á divindade, xunto á
que celebra o banquete.

e) A referencia ás palabras de
Xesús “o meu reino non é deste mun-
do”, coas que se xoga en “Transfigura-
ción”, cando se nos di: “Eu penso no
teu Reino que no é deste / mundo...”
(20, 3-4).

f) A secuencia “Lumen ad revela-
tionem!”, da composición "O berro das
pedras", que está tomada da frase bíbli-
ca “Lumen ad revelationem gentium
et gloria plebis tuae Israel”, do Evan-
xeo de San Lucas (2, 32), concretamen-
te do canto do vello Simeón na presen-
tación de Xesús no templo de Xerusa-
lén. É, certamente, este senso de pre-
sentación, de revelación ós infieis o
que ten a cita no poema.

g) E, finalmente, no mesmo
poema “O berro das pedras”, aparecen
tamén, no noveno verso do terceiro
bloque, “xudas i epulós”, nomes co-
múns derivados de Xudas, o apóstolo
traidor a Xesús, e Epulón, o famoso ri-
co comellón do evanxeo de San Lucas
(16, 19-29).

2) Referencias histórico-temporais
a personaxes e feitos do mundo clásico
grecolatino. Desfilan, así, polo poema-
rio os mártires cristiáns (10, 26), Roma
(10, 21), “carros de Nerós” (10, 27), etc.

3) Alusións históricas ós pobos
celtas no máis longo poema do libro,
“O berro das pedras”, estudiado por
Claudio Rodríguez Fer (1987). Nesta
poesía comparten escenario “irios”,
“ártabros”, “bergantiños”, “caráni-
cos” (22, 1), o mítico heroe “Breogán”
(22, 4) e, en xeral, toda a sociedade
celta de "pagaos" (22, 7), “ídolos” reli-
xiosos (22, 7) e “Druídas” (22, 9).

4) E, finalmente, referencias á
historia última ou presente de Galicia,

que, fóra de alusións puntuais ós “ca-
ñós de Cuba” (28, 14) e á realidade pro-
blemática da emigración (27, 15-17;
28, 21-23), se centran na historia de
Compostela e a súa catedral, metoni-
mia de Galicia á que se canta no po-
ema xa citado de “O berro das pedras”.

Galicia como Nai nutricia e patria irredenta

Galicia e a súa circunstancia fun-
ciona a xeito de perpetuo escenario ó
longo de todo Nimbos. Xa notara Car-
ballo Calero que a irradiación existen-
cialista e universalizante da poesía de
Díaz Castro non contradí o seu forte
enraizamento na súa patria galega,
como se ve nestas palabras:

(...) non exclúi un forte arraigo do
poeta na súa terra concreta, na súa
paisaxe nadal, na súa xeografía pe-
culiar. Galicia está sentida como
destino natural, aceitada como
sustancia da súa vida (Carballo Ca-
lero, 1982a, 330).

Tres son as visións de Galicia
que, simplificando, nos ofrece o poe-
mario Nimbos:

1) Galicia como cadro costumista.
Este nivel é o máis superficial. Aparece,
principalmente, en poemas como
“Esmeralda”, moi próximo ó costumis-
mo franciscano e ruralizante do No-
riega Varela de “Pasa un vermiño”, “As

froliñas dos toxos”, “É unha breve
pucharquiña...”, ou “Vísperas” e “Do
San Juan de Romariz”, poemas festivos.

2) Un segundo estrato, xa máis
profundo, é o que descobre a Galicia
como abeiro vital do poeta. Tal ocorre
en poesías como “Polpa dorida” ou
“Coma unha insua” -se facemos unha
lectura simbólica e non lineal deste
último, claro. Nestes poemas séntese a
Galicia como amparo e como chan
sobre o que descansa-lo andar do vieiro
infinito de penurias que é este mundo.

3) Un último nivel presentaría a
Galicia como patria asoballada e mal-
tratada. É aquí onde se nos revela unha
faceta poética moi pouco considerada
pola crítica: a do Díaz Castro poeta de
denuncia. E dicimos “denuncia”, e
non “social”, ámantenta; xa que, como
lapidariamente expuxera o profesor Ri-
cardo Carballo Calero:

Díaz Castro (...) non ten voca-
ción de demagogo, polo que a súa
poesía é descriptiva e non normati-
va. Quero decir que o poeta non é
un activista que se sirva da estrofa
como da botella de gasolina (Car-
ballo Calero, 1974, 277).

Fundamentalmente, Díaz Castro
arremete en Nimbos contra a pasividade
da sociedade galega, do que é boa mostra
o poema “Penélope”8, ou “Coma un
anxo airado”, que denuncia esa falsa paz
das “serpes douradas” que hai que cre-

Armando Requeixo

8. Análises particularizadas deste poema pódense ver en Rodríguez Fer (1986; 1989), Franco Grande (1987; 1990) e Diéguez
(1987).

bar; de aí o apóstrofe final do poema:
“¡Erte, fillo, coma anxo airado / rompe a
paz, e ponte a loitar!”" (7, 23-24).

Tamén é perceptible en Nimbos a
sutil denuncia da penosa realidade mi-
gratoria do pobo galego. Un poema co-
mo “Ai, capitán”, nos seus versos
finais: “Chorar, chorar / como sempre
choraron as mulleres, / ai capitán, con
barcos ou sin eles!” (27, 15-17), tráenos
facilmente á memoria os versos de “As
viudas dos vivos e as viudas dos mor-
tos”, do libro quinto de Follas novas.
Igualmente recoñecémo-la traxedia da
emigración a América tralos versos de
“Terra achaiada”: “Bérrolle á nena coa
mazá nos dentes / que perdeu o seu no-
me trálo Atlántico” (28, 21-22), acen-
tuada a traxedia, neste caso, pola perda
do nome da rapaza, o que nos suxire a
peor das sortes.

Pero o poema máis combativo do
libro é, sen ningunha dúbida, “Borra-
llo”. Este poema foi interpretado de
xeito antitético por Méndez Ferrín
(1984, 204), que o cualificou de “cató-
lico triunfalista”", e Manuel María,
que opinou que se trataba dun “alega-
to contra a tiranía do autócrata” (Río
Díaz, 1986) rexeitando explicitamente
a hipótese de Méndez Ferrín.

Sen desautorizar ningunha das
dúas interpretacións, aquí preferimos

inclinarnos pola de Manuel María, que
nos parece máis suxestiva. Agora ben,
atreveriámonos a ir máis aló, pois cre-
mos que o “autócrata” do que Manuel
María fala respecto do poema de Díaz
Castro, non é outro có propio xeneral
Franco. A lectura de “Borrallo”, en
conclusión, remítenos ó “Venceréis
pero no convenceréis” unamuniano,
cun acertado e expresivo xogo parale-
lístico entre a barbarie que supuxo a
destrucción polo lume de Roma9 e o
fratricidio cruento da Guerra Civil.

De tópoi literarios e outras presencias

Aínda que breve, Nimbos é un
poemario tematicamente moi rico.
Aquí, por razóns de espacio, só refe-
riremos algúns temas máis, á parte dos
xa tratados, que están presentes, en
menor medida, no libro.

Tamén teñen o seu espacio en
Nimbos: o tema do amor, sexa na súa
vertente divina, patente en todo o libro,
sexa na súa faceta humana, como por
exemplo, no poema “Cortina”; o tema
do recordo, vencellado estreitamente ó
da infancia (cfr. infra) e ó do papel do
poeta; o tema da ausencia, fortemente
vinculado ó da morte e que se constitúe
en eixo central en poemas como “Coma
unha escada” ou “Monumento á ausen-
cia”; o tema da esperanza, unido direc-
tisimamente ó da vida-morte e vida

9. O construí-lo seu poema, Díaz Castro non estaba, evidentemente, ó tanto das últimas teorías históricas que nos revelaron que
Nerón, no momento da queima de Roma, se atopaba a cincuenta quilómetros da cidade e que, polo tanto, a realidade histórica
neste caso fora manipulada interesadamente polos seus inimigos e detractores.

terrea-vida divina, e o tema da muller,
que foi exhaustivamente estudiado por
Carmen Blanco (1987; 1995).

Comentario á parte merece, para
rematar xa coa temática de Nimbos, a
presencia que os tópoi literarios clásicos
teñen no libro. Pola obra van abrollando
os poemas introductores en forma de
captatio benevolentiae, no máis puro
estilo de apóstrofe conmiserativa ás
divindades dos latinos (neste sentido,
“Coma ventos fuxidos” está moi próxi-
mo de “Ite, leves elegi” do Aquilino
Iglesia Alvariño de Señardá10). Aparece o
tópico do ubi sunt (“Terra achaiada”), o
dun particular e diazcastriano locus
amoenus (“Polpa dorida”), o do tempus
fugit (“Coma un anxo airado”), o do
contemptus mundi (“Transfiguración”),
o da vida como río (“No novo ceo” e
“Coma unha espada”), e outros tópicos
e lugares literarios comúns máis moder-
nos, como o da vida como navegación
(“Terra do Tempo”, “No resplendor do
día” e “Como unha insua”), e o do
mundo ó revés (“Remuíño”).

3. 2. A complexidade do sinxelo: a estilística de
Nimbos

Neste bloque da nosa análise de
Nimbos, a bibliografía existente é

máis abundante. Os traballos de Car-
ballo Calero (1987) e Méndez Ferrín
(1984), para a métrica, e o rigoroso e
detallado estudio de Sánchez Palo-
mino, que abrangue os planos morfo-
sintáctico e léxico, ademais do métri-
co, van ser para nós agora apoios fun-
damentais.

Nivel gráfico

Non é Nimbos un libro con gran-
des artificios gráficos. Sen embargo, é
significativo o aproveitamento que fai
Díaz Castro do paratexto, dos títulos
en concreto, tanto dos das diferentes
seccións de que consta o libro coma
dos títulos dos poemas, xa que neles
vai o autor amosándonos cal é a lectu-
ra desexada do poemario.

Como apoio a este paratexto, po-
suía a primeira edición do libro (1961)
un texto icónico de tres ilustracións,
que, como sinalamos máis arriba (cfr.
2), acabou suprimíndose nas dúas edi-
cións posteriores (1982 e 1989). Final-
mente, hai que recordar outra volta o
feito de que tanto as maiúsculas das
palabras iniciais coma certas cursivas
foron suprimidas nas edicións de 1982
e 1989, aínda que, neste caso, sen pre-
xuízo para o xogo expresivo procurado
polo autor.

Armando Requeixo

10. Díaz Castro sempre profesou unha grande admiración e respecto pola obra de Aquilino Iglesia Alvariño, ó que consideraba un
mestre. Gracias a este chegaría a Vilagarcía como profesor do Colexio "León XIII", e alí o poeta de Abadín aguilloaríao para que se
presentase ós Xogos Florais de Betanzos, nos que acabaría gañando os dous primeiros premios convocados: un para lingua cas-
telá, con "El cántico de la ciudad", e outro para a galega, con "Nascida d’un sono". El mesmo iría recolle-los premios (flor natural
e mil pesetas, e cincocentas pesetas, respectivamente) e le-los seus textos, ó cine teatro Capitol de Betanzos, o 19 de agosto de
1946.

Nivel fónico

Referirémonos aquí non á métri-
ca11, senón áfonoestilística, da que a
práctica totalidade dos estudiosos,
agás Rodríguez Fer (1986 e 1989),
nunca se ocuparon.

A figura que máis abunda neste
nivel é a do fonosimbolismo, sexa ci-
nético sexa anímico, aínda que tamén
achamos algún caso de onomatopea
(18, 3).

Se estudiamos un por un os casos
de xogo fonosimbólico en Nimbos, ve-
remos como estes están sempre ó ser-
vicio, expresivo e comunicador, suxes-
tivo e subliminal, do proceso de tras-
vase vivencial entre o emisor-autor e o
receptor-lector. Vexamos, para exem-
plificar isto, algúns casos e a súa expli-
cación:

No poema “Coma ventos fuxi-
dos” o fonosimbolismo i-o dos versos
3-5 é un fonosimbolismo anímico, que
reforza a idea de esgazamento interior,
de decaemento, de ruptura do ser na
súa continuidade polo duro do autorre-
coñecemento que co texto tenta dar-
nos Díaz Castro. Tamén o fonosimbo-
lismo da rima suxestiva dos catro ver-
sos do poema “Alfa e omega” tenta
comunicárno-la idea de infinitude e de
paso do tempo que a secuencia de -us e
-s finais alongados e sibilantes produce
creando evocadoras asociacións.

En “O verme e a estrela”, o fono-
simbolismo anímico prodúcese pola
repetición do r múltiple nos versos 8 e
11, que intensifica a sensación de
omnipresencia da morte igual que fai o
fonosimbolismo cinético, producido
pola aliteración do r múltiple e o l, nos
versos 13-16 do poema “A cerna”, os
cales nos transmiten sensitivamente,
case de modo táctil, a presencia da
morte que se achega silandeira.

Finalmente, teriamos o caso de
“Penélope”, o máis coñecido e comen-
tado caso de fonosimbolismo cinético,
que suxire o movemento pendular e
inmobilista da Galicia que nunca
avanza (v. Rodríguez Fer, 1986, 149;
1989, 202-203).

Nivel morfosintáctico

Dentro deste nivel tódalas figuras
que Díaz Castro emprega están ó ser-
vicio da estructura do poema. Do que
se trata é de comunicar, e iso Díaz
Castro conségueo en todo momento;
de modo aparentemente sinxelo, pero
con recursos técnicos sobrios e inteli-
xentes, que evitan caer na ampulosida-
de e o barroquismo pintoresco e fútil.

Entre as figuras por omisión, os
zeugmas, elipses e o asíndeton son as
máis numerosas, e están provocadas,
normalmente, por necesidades cons-
tructivas e de rima.

11. V. ad hoc Méndez Ferrín (1984, 209-210), Carballo Calero (1987), e Sánchez Palomino (1987, 114-124).

As figuras por acumulación dan
moito máis xogo ó poeta. A amplifica-
ción nalgúns casos (por exemplo en
“No novo ceo”) ou a conmoración nou-
tros (“O verme i a estrela”, “Penélo-
pe”, “No resplendor do día”, “Terra
achaiada” ou “Coma unha insua”), res-
ponden a un modelo estructural ben
definido polo autor, un modelo temáti-
co de tema derivado co conseguinte
xogo de enfoques dun hipertema12.

Outras figuras por acumulación
serían o dativo ético (9, 6), o xenitivo
escalonado (10, 17-18), a perífrase alu-
siva (23, 9) ou o epíteto (16, 5; 22, 48-
49 e 53; 30, 6; 31, 4).

Dentro das figuras por recorren-
cia, as que máis abundan son os para-
lelismos (ora sintácticos ora léxicos) e
as correlacións, pois Díaz Castro em-
prégaos para artella-los seus poemas.
Amais destes recursos poden acharse
en Nimbos similicadencias, anáforas,
epíforas, polisíndeton, derivacións, re-
duplicacións, xeminacións, ou figuras
etimolóxicas, repartidas calquera delas
por todo o libro.

Valor maior terían a epímone de
“sede” en “O verme i a estrela”, ou a
de “río” en “Vísperas”, que se erixen
como verdadeiros leitmotiv das com-
posicións das que forman parte,

constituíndo o tipo de tema que deno-
minariamos constante.

Xa para rematar, neste nivel
habería que menciona-las figuras por
especial ordenamento, entre as que o
hipérbaton é a máis numerosa, dándo-
se tamén casos de catáforas (3, 5 e 7;
19, 20) e quiasmos gramaticais (3, 15-
16; 11, 3-4 e 12-13; 30, 8-9).

Nivel léxico-semántico

Dentro destoutro nivel, tamén
contamos con traballos interesantes.
Respecto do vocabulario, o mellor deles
sería o de Regueira (1987). No tocante
ós tropos e figuras, novamente debemos
remitir a Sánchez Palomino (1987, 142-
148), quen, acertadamente para o noso
xuízo, subliña a predominancia do uso
da metáfora e o símil como figuras pre-
feridas por Díaz Castro. Nós, agora,
concentrarémonos noutro aspecto
incluído neste nivel, que foi menos
desentrañado polos especialistas: o da
simboloxía e as imaxes empregadas
polo de Guitiriz. Por suposto, non nos
éposible comentar aquí tódolos símbo-
los que no poemario son rastrexables,
polo que nos conformaremos con apun-
tar tres dos máis salientables:

a) O anxo. Aparece esta figura en
varios poemas (1, 9; 7, 23; 10, 10; 15, 3;

Armando Requeixo

12. Distinguimos aquí tres tipos de tema: lineal, constante e derivado. O primeiro desenvólvese co paso alternativo de información
nova á vella, e inclusión doutra nova información ó longo de todo o poema; o segundo avanza remitindo sempre toda a informa-
ción a un mesmo suxeito ou realidade, e, o terceiro, o que nos ocupa, caracterízase polo feito de que sempre se trata da mesma
realidade, só que desde distintos puntos de vista, dito noutras palabras, hai unha perspectiva caleidoscópica.

28, 11). Trátase sempre dun símbolo
positivo, pois non en van Díaz Castro
demostra ter unha concepción tomista
desta figura (cfr. 10, 10). Os ángeloi
son os mensaxeiros de Deus e son per-
sonificacións da súa dimensión voliti-
va, que cumpren na Terra. Forman
parte dunha corte celestial e dun exér-
cito, como se ve en “Coma un anxo
airado” (cfr. 7, 23-24). Outras veces os
anxos de Díaz Castro están máis cer-
canos ós anxos nenos ou “angelotes”
do Barroco, como no poema “Terra
achaiada” (cfr. 28, 11).

b) A árbore. É o motivo central da
alegoría que encerra o poema “A cer-
na”. A árbore ó finca-las súas raíces na
Terra éparte sombra, pero ó erguerse
cara ó ceo é tamén parte luz. Este ser
de dous mundos simboliza ó home, á
vida do home que vai morrendo como
caen as ponlas, igual cá árbore cósmica
do Islam, na que as follas caídas pola
vontade de Alá (isto é, os mortos) son
recollidos polo anxo da morte, Israfil.
Este mesmo sentido cristianizado é o
que posúe este símbolo en “A cerna”.

c) E, para dar fin a este apartado,
o símbolo das esferas do universo.
Este símbolo aparece no poema “Co-
ma unha escada”, no que ó protagonis-
ta o eu lírico interrógao retoricamente
nos seguintes termos:

Pro ti, ¿pra qué estás morto?
Antra esfera onde estás i a miña
sombra
unha oración que no esperabas tira
unha canle de lus coma unha escada
(29, 13-16).

A visión que Díaz Castro ten
aquí do símbolo é, xa que logo, plena-
mente medieval, pois ofreceno-la súa
imaxe do mundo como composta de
esferas cósmicas formando capas su-
perpostas en proxección circular; ima-
xe esta que tería o seu máximo expo-
ñente na Divina Comedia de Dante,
pero que en Díaz Castro recorda moito
máis a Fray Luis de León e ó seu
emprego do sistema tolemaico como
constructo cósmico.

Nivel pragmático

Como queira que xa falamos
anteriormente tanto do espacio coma
do tempo (cfr. 3. 1), neste apartado
desenvolveremos de maneira sucinta
os conceptos de emisor-receptor e fala-
remos sobre os fenómenos comunica-
cionais en Nimbos.

No que respecta ó emisor, este é
case sempre un emisor unidimensio-
nal, individual, uniforme e presente,
que adopta a terceira persoa gramati-
cal. Só nalgúns casos, como no poema
“Esmeralda”, o emisor varía, pois non
se dirixe a un lector-receptor descoñe-
cido e ausente, senón que hai un xogo
de dobres planos de emisores-recep-
tores, nos que ademais do emisor-
receptor habitual hai un novo receptor
e, por conseguinte, un parcial novo
emisor, materializado, no caso de
“Esmeralda”, nunha humilde herbiña.
Casos semellantes -na súa totalidade
ou só en parte-poderían constituílos os

poemas “Remuíño”, “Ai, capitán” ou
“Coma unha escada”, nos que tamén
está presente ese dobre nivel de recep-
ción do poema que comentamos.

Entre os fenómenos comunica-
cionais, pola súa banda, abundan as
exclamacións. Un dato só: dos trinta e
dous poemas que compoñen Nimbos,
unicamente catro (“Alfa e Omega”, “A
noite é necesaria”, “Transfiguración”
e “No resplendor do día”) non conte-
ñen exclamación ningunha13.

O segundo fenómeno comunica-
cional en cantidade serían as interro-
gacións retóricas, rexistrables en cinco
composicións (“Esmeralda”, vv. 5-6;
“Veleiquí os homes”, vv. 5-8; “Remu-
íño”, vv. 13-14; “O berro das pedras”,
vv. 13 e 16 da primeira seccción e
“Coma unha escada”, v. 13). Despois
estaría a apóstrofe, con tres aparicións
(“Coma un anxo airado”, vv. 23-24; “O
berro das pedras”, vv. 1 e 10, e “Cor-
tina”, vv. 5-6), e xa cunha soa mostra
situaríanse a corrección (“Cortina”,
vv. 7), a suxeición (“Coma un anxo
airado”, vv. 13-14), a optación (“Noite
do mundo”, vv. 8-16), o dialoxismo
(“Quezáis”, constituído todo el ó redor
desta figura), a anticipación (que o
verso primeiro de “Terra do Tempo”
supón con respecto ó resto do poema) e
a licencia (“Ai, capitán”, vv. 7-8).

3. 3. A estructura sinfónica de Nimbos

Xa noutro lugar deste traballo
subliñabámo-la importancia que en
Nimbos tiña o paratexto dos títulos
das distintas seccións do poemario.
Efectivamente, a selección efectuada
aquí polo autor non é arbitraria ou
casual -poucas veces o é nada en litera-
tura-, pero neste caso non o é, por
dobre motivo, xa que estes títulos de
sección van configurando por si mes-
mos o organigrama estructural da lec-
tura diazcastriana de Nimbos.

Sete son as seccións: "Pórtico",
“Noite”, “Lus”, “Espranza”, “Mila-
gre”, “Sono” e “Ferida”. En “Pórtico”
introducímonos nun espacio poético
adral. É dicir, estamos no soarego, no
limiar lírico do libro no que o autor
tenta gaña-la complicidade do lector, a
súa aceptación no mellor estilo clásico.

“Noite” e “Lus” son seccións dia-
loxisticamente vencelladas. En “Noi-
te” amósaseno-la desilusión do poeta
ante certas realidades do mundo terreo,
e respírase nas composicións un aire de
sic transit gloria mundi. “Lus”, pola
contra, ten un final ben esclarecedor da
súa significación no poema “A noite é
necesaria”: a noite é necesaria para
comprender e aprecia-la luz, ou sexa,
Deus, a luz divina, que nos fai máis
leves os padecementos deste mundo.

13. Xa Sánchez Palomino notara atinadamente esta superabundancia exclamativa, póndoa en relación coa presencia tamén nume-
rosa das interxeccións “ai” e “ei”, que concentran, en moitos casos, a carga afectiva do poema (cfr. Sánchez Palomino, 1987, 131).

En “Esperanza”, unida a “Mila-
gre” estructuralmente, o poeta acada
un triple nivel de confianza a través das
composicións nela inseridas: confía no
seu labor como cantor-creador (“Terra
do Tempo”), confía o galego na chegada
de mellores tempos (“Terra sucada”) e
confía o Home en Deus (“Quezáis”).

Na sección “Milagre”, que com-
plementa a anterior, o poeta percibe e
amosa o bo do mundo terreo (a prima-
vera que chega, en “Remuíño”; o am-
biente lúdico e festivo, en “Víspe-
ras”...) o que o fai -nos fai como lecto-
res- pensar na gloria do Ceo, gloria que
a Historia foi construíndo con pegadas
indelebles nos monumentos deste
mundo (como no caso do motivo cate-
dralicio de “O berro das pedras”).

A penúltima das seccións, “So-
no”, achéganos claramente á nosa
mellor tradición mística hispana, pois
aquí os poemas son de ecoico “ascenso
místico” cara ó alén, cara á luz absolu-
ta de Deus.

Xa na derradeira sección do libro,
que leva o significativo título de “Fe-
rida”, o poeta reafírmase no seu labor
como cantor-creador da verba e das
cousas e, ante a contemplación tanto

do duro, fero e máis negativo da Ga-
licia mariñeira e do interior coma das
cousas boas desta vida, pois en todo
aparece a pegada de Deus. A El, segun-
do o poeta, hai que tender para chegar
ó extase fusionante final; pois, á fin, e
isto tíñao Díaz Castro moi ben apren-
dido do seu admirado e traducido por
el mesmo Alphonse de Lamartine, o
home é un deus caído que lembra o ceo
no que estivo14.

Apréciase en Nimbos, en definiti-
va, unha orquestración sinfónica do
poemario, que lle confire unha estruc-
tura orgánica na que, coma nun puzle,
as distintas seccións do libro e os poe-
mas nelas incluídos van tracexando
unha estructura rexa e sólida na que
nada falta e nada sobra. Unha estruc-
tura pendular e circular, dialoxística e
plural na que o poeta abre o libro onde
o acaba: no abraio universal ante o
poder da súa verba e a beleza especular
de Deus no mundo.

4. ANÁLISE EXTRATEXTUAL DE NIMBOS: CON-
TORNOS E DINTORNOS NA OBRA DE DÍAZ CAS-
TRO

Ó longo do todo o estudio intra-
textual de Nimbos fomos xa, de paso,
perfilando boa parte dos enfoques

14. Téñase en conta que Díaz Castro estudiara en Salamanca Filosofía e Letras e especializárase en Linguas Modernas. Trala súa
chegada a Madrid (1947), traballará alí en colexios privados de ensino medio, ocupación que simultaneará coa de traductor no
Ministerio de la Gobernación e, do 1952 en diante, no Instituto de la Cultura Hispánica e, a partir de 1966, no CSIC, como encar-
gado do servicio de traduccións do Instituto Juan de la Cierva de Investigación Científica y Técnica, adscrito ó Instituto del Frío.
Por esta época traduciría a Rainer Maria Rilke, William Butler Yeats, Hendrik Pontoppidam, Walt Whitman, Alphonse de Lamartine,
Paul Claudel, Johannes V. Jensen, Verner von Heidenstam, G. K. Chesterton, etc., e irían aparecendo na madrileña editorial Aguilar
tódolos nóbeles escandinavos vertidos por el ó castelán.

extratextuais dos que agora cómpre
que falemos. Así, ó ocuparnos da súa
“poesía de denuncia”, adiantamos ele-
mentos propios dunha análise extra-
textual histórico-social. Igualmente, ó
falar da paisaxe, introduciamos, ta-
mén, aspectos que corresponderían a
unha análise extratextual de tipo
antropolóxico-etnográfico. Cando de-
señabámo-la concepción que de Deus,
da Vida e do Tempo tiña o autor, esta-
bamos debuxando tamén os riscos
máis sobresaíntes dunha análise extra-
textual ideolóxico-filosófica. Xa que
logo, quizais o enfoque menos consi-
derado a través das páxinas deste estu-
dio foi o referido á análise histórico-
literaria.

Díaz Castro máis alá

Xosé María Díaz Castro foi enca-
drado con frecuencia na corrente poé-
tica denominada “paisaxismo huma-
nístico” ou “neovirxilianismo”.

En efecto, e sen ánimo de polemi-
zar, Díaz Castro posúe evidentes pun-
tos de contacto con tal corrente, mais
tamén o afastan dela trazos fundamen-
tais do seu quefacer poético. En todo
caso, ou ben constituiría o canto de
cisne de tal tendencia evolucionando
cara a outra poética, ou, e nós crémolo
así, xa está claramente fóra dela.

Nos anos de posguerra convivían
co paisaxismo humanístico (derivado
do Noriega da preguerra e do Crecente

Vega de Codeseira) outras correntes
poéticas que xa apareceran no noso
panorama literario con anterioridade ó
período bélico. Contábanse entre estas
o neotrobadorismo, o hilozoísmo (ta-
mén denominado imaxinismo ou ani-
mismo) e a poesía social (que aparece
agora decididamente) iniciada no exi-
lio por homes como Luís Seoane e Lo-
renzo Varela, e que tería despois, na
Galicia de aquén mar, o seu máximo
expoñente na figura de Celso Emilio
Ferreiro.

Pois ben, tamén a poesía de Díaz
Castro ten, como vimos, unha clara
compoñente de “poesía de denuncia”,
nalgúns casos; e tamén o seu paisaxis-
mo, de cando en vez, se achegaba con
certas imaxes e solucións ó hilozoís-
mo (cfr. o inicio de “Coma un anxo
airado”, ou todo o poema “Vísperas”).

Xa que logo, nos aquí concidimos
con Luciano Rodríguez, cando sinala
certas coincidencias nas que conver-
xen os poetas neovirxilianistas, como
son:

1. Formación nos clásicos latinos
no Seminario “Sta. Catalina” de
Mondoñedo.
2. A paisaxe de Mondoñedo e a súa
diócese é o escenario desta poesía,
xeografía das altas terras luguesas.
3. A procedencia social campesiña
(destes poetas) e/ou o intenso con-
tacto co mundo rural propicia a
reivindicación -canto- do popular,

que se verá arrequecido pola vaga-
xe [sic] cultural clásica, con moi
felices resultados.
4. Desde o plano formal, atopámo-
nos con textos altamente elabora-
dos e polo xeral submetidos ádisci-
plina métrica.
5. Como resultado de todo [o] ante-
rior podemos dicir que un dos
maiores logros dos poetas huma-
nistas está na dignificación do
idioma mediante a reivindicación
do popular, vulgarmente conside-
rado como zafio e inculto15.

Con todo, e como o propio Lu-
ciano Rodríguez sinala16, hai entre os
poetas desta escola (Noriega, Crecente
Vega, Aquilino e, con reservas para nós
como se verá, Díaz Castro) claras dife-
rencias. Noriega Varela representa o
estadio primitivo deste tipo de poesía;
é máis franciscano, se cabe, e máis da-
do a caer no pintoresquismo e no cadro
de costumes. Outro tanto, aínda que
supoña unha leve evolución neste
aspecto, podería dicirse de Xosé Cre-
cente Vega. Caso diferente é o de
Aquilino Iglesia Alvariño. Como bo
latinista que era, nel é imprescindible
coñecer e comprende-las fontes das
que partía: o Virxilio máis plenamente
xeórxico e o Horacio máis beatus ille,
nos Epodos, e máis aurea mediocritas,
nos Carmina. Ademais, en Aquilino o
descritivismo paisaxístico tínguese, ás
veces, de certo aire existencialista sar-

triano, que nada ou pouco ten que ver
cun Díaz Castro moito máis próximo,
filosoficamente falando, do humanis-
mo cristián dun Mounier ou un Paul
Ricoeur.

En conclusión, Díaz Castro é un
poeta diferente, único, irrepetible por
moitos motivos, un poeta co que a
poesía galega alcanzou cumes expresi-
vos, fondamente líricos, nunca antes
logrados. En Díaz Castro o estilo é o
home, como definiría este Michel de
Montaigne. E é aquí, precisamente,
onde radica a esencial, inefable singu-
laridade do noso poeta.

